Мешовит парламентарен комитет – 
Европска Унија и Северна Македонија
лекторирана верзија
16-ти Состанок

28 март 2019 година, Стразбур

Препораки
Мешовитиот парламентарен комитет го одржа својот 16-ти состанок во Стразбур на 28 март 2019 година под заедничко претседавање со г. Алојз ПЕТЕРЛЕ (ЕПП, Словенија) и г. Горан МИЛЕВСКИ (Либерално Демократска Партија, Република Северна Македонија).

На овој состанок, Комитетот имаше размена на мислења со: 
- г. Андреј ЖЕРНОВСКИ, заменик министер за надворешни работи, во име на владата на Република Северна Македонија,

- г. Дејвид КУЛЕН, шеф на Одделот за Северна Македонија и Косово, во име на Европската комисија,

- г. Клив РУМБОЛД, заменик-шеф на Оддел за Западен Балкан, во име на Европската служба за надворешни работи, и

- г. Иво ВАЈГЛ, актуелен известувач на Европскиот парламент за Северна Македонија.

Мешовитиот парламентарен комитет размени мислења за односите меѓу Европската Унија и Северна Македонија.

Мешовитиот парламентарен комитет, согласно со членот 3 од неговиот Деловник за работа, ги упатува следниве препораки до институциите на Северна Македонија и на Европската Унија:

Земајќи ги предвид:

A. Заклучоците на Европскиот совет од 28 јуни 2018 година, кои ги поддржуваат заклучоците усвоени од Советот на 26 јуни 2018 година,

Б Извештајот на Европската комисија од 2018 година за земјата и Комуникацијата од февруари 2018 година насловена како „Веродостојна перспектива за проширување и зајакнување на ангажманот на ЕУ со Западен Балкан",
В. Препораките од 15-тиот состанок на Мешовитиот парламентарен комитет од 19-20 септември 2018 година во Скопје,

Г. Резолуцијата на Европскиот парламент од 29 ноември 2018 година за Извештајот на Комисијата за 2018 година (2018/2145 (INI)),

Д. 14-тиот Состанок на Советот на ЕУ за стабилизација и асоцијација од 13 јули 2018 година,

Ѓ. Декларацијата на Самитот ЕУ-Западен Балкан од 17-18 мај 2018 и Агендата со приоритети од Софија,

Е. "Конечната спогодба за решавање на разликите како што е опишано во Резолуциите 817 (1993) и 845 (1993) на Советот за безбедност на Обединетите нации, престанокот на Времената спогодба од 1995 година и воспоставувањето на стратешко партнерство меѓу страните ," потпишана на 17 јуни 2018 година на Преспанското Езеро,

Ж. Потпишувањето на Протоколот за пристапување во Северно-атлантската соговорна организација (НАТО) од 6 февруари 2019 година.
1. Го поздравува стапувањето во сила на Преспанскиот договор, кој го реши децениското прашање за името и ги засили перспективите на Северна Македонија за пристапување во ЕУ и НАТО; ја нагласува масивната политичка волја и храброст што политичките лидери мораа да ја демонстрираат за да ги исполнат клучните обврски на земјата во рамките на Преспанскиот договор; ја нагласува важноста од континуирано и непречено спроведување на овој договор од двете страни;
2. Ја потврдува својата поддршка за билатералниот договор за пријателство помеѓу Република Бугарија и Република Северна Македонија, кој ги зајакна долгогодишните добрососедски односи и кој за кратко време даде видливи економски резултати меѓу двете држави; во таа насока, ја поддржува работата на Заедничката мултидисциплинарна комисија согласно со членот 8 од Договорот, за да придонесе за објективно и научно засновано на автентични и на докази засновани на историски извори, научно толкување на историските настани;
3. Потсетува на Извештајот на Европската комисија од 17 април 2018 година и препораката за отворање на преговорите за пристапување; верува дека стапувањето во сила на Преспанскиот договор ја покажува јасната определба на Северна Македонија за унапредување на регионалното помирување и добрососедските односи, како и за продолжување на спроведувањето на реформите поврзани со ЕУ; истакнува дека Северна Македонија е добро подготвена за преговорите за пристапување, со оглед на нејзиниот долгогодишен кандидатски статус и дека реформите во областа на владеењето на правото, како што се зацртани во поглавјата 23 и 24, ќе продолжат да бидат во центарот на следната фаза од постапката за пристапување;

4. Ја поздравува определбата на романското претседателство со Советот за промовирање на политиката за проширување како важна алатка за понатамошна консолидација на глобалната улога на ЕУ; потсетува дека континуираните напори на владата на Северна Македонија веќе се признаени од страна на Европскиот совет од 28 јуни 2018 година; ги повикува главните градови на ЕУ да го признаат конкретниот напредок што го направи земјата за реформите поврзани со ЕУ, особено во областите утврдени со Заклучоците на Советот и да ги отворат преговорите за пристапување во ЕУ во јуни оваа година; е убеден дека отворањето преговори во јуни 2019 година ќе обезбеди понатамошен поттик за консолидирање на демократијата и владеењето на правото, како и зајакнување на надзорот и одговорноста во земјата и истовремено ќе испрати јасна и позитивна порака до сите земји пристапнички во Западен Балкан;
5. Признавајќи го досегашниот значителен напредок, ја охрабрува Северна Македонија да ги продолжи своите напори за понатамошно консолидирање на реформите од суштинска важност за земјата, особено во областа на судството, борбата против корупцијата и организираниот криминал, разузнавачките и безбедносните служби, како и реформите во јавната администрација; ја поздравува определбата на владејачките и опозициските партии за поддршка на заедничката стратешка цел за пристапување во ЕУ и повикува на национално единство во овој поглед; ги повикува властите во Северна Македонија, сите политички партии и граѓанското општество да ги удвојат своите напори во наредните месеци за да продолжат да докажуваат дека се предвидливи и сигурни партнери;

6. Обрнува внимание на напредокот постигнат во делот на судските реформи, ја поздравува стратегијата за реформи во судството и нејзиното тековно спроведување; го поздравува усвојувањето на законите кои се во голема мера во согласност со препораките на Венецијанската комисија, Европската комисија и на Високата експертска група за системски прашања за владеењето на правото; ја нагласува важноста на овие реформи со цел да се воспостават стабилни основи за владеење на правото и добро функционирање на судството; истакнува дека овие реформи се во интерес на граѓаните на Северна Македонија, а не само барање за процесот на интеграција во ЕУ; ја нагласува потребата за продолжување на спроведувањето на реформите;

7. Ги поздравува преземените чекори за значително подобрување на правната рамка за спречување на корупцијата и судирот на интереси и транспарентно именување на новите членови од Државната комисија за спречување на корупцијата; забележува дека корупцијата останува приоритет за справување; ги повикува властите за понатамошно зајакнување на нивните напори во борбата против корупцијата и организираниот криминал и понатамошно консолидирање на регистерот на истраги, обвиненијата и конечните пресуди во случаи на корупција на високо ниво и организиран криминал; очекува практични резултати од ДКСК за целосна оценка на постигнатиот резултат;
8. Го поздравува континуираниот напредок во истрагите спроведени од страна на Специјалното јавно обвинителство за воспоставување правна одговорност за прислушувањето; ја нагласува важноста на независните истраги од страна на Специјалното јавно обвинителство и судовите, за можноста да ги спроведуваат своите истраги за сите нерешени случаи и да ги изнесат одговорните пред лицето на правдата; ја забележува важноста за одржливо решение за идниот статус на Специјалниот обвинител, што е во согласност со Стратегијата за реформа на судството;
9. Го поздравува завршувањето на реформата на следењето на комуникациите; поттикнува финализација на чекорите за операционализација на парламентарниот и цивилниот надзор над следењето на комуникациите; ги охрабрува властите да продолжат да работат со своите стратешки партнери на реформата на разузнавачките служби;
10. Го зема предвид усвојувањето на стратегијата за реформа на јавната администрација и програмата за реформа на финансиското управување; повикува на нивно ефективно спроведување и ја нагласува потребата за понатамошно зајакнување на професионализмот преку подобрување на транспарентноста, правичната застапеност и преку целосно почитување на вработувања засновани на заслуги, за позиции во јавната администрација; ја забележува неодамнешната загриженост во врска со вработувањето во јавниот сектор и перцепциите за тоа и ќе продолжи да ги следи активностите што ги преземаат властите во овој поглед;

11. Го зема предвид постепеното усогласување на правната рамка на Северна Македонија со стандардите на ЕУ во однос на основните права и ја поздравува ратификацијата на повеќето меѓународни инструменти за човекови права; повикува на нивна целосна имплементација и обрнува внимание на потребата за засилување на напорите за искоренување на домашното и родовото насилство, подобрување на состојбата на лицата со инвалидност, борба против дискриминацијата врз основа на пол, етничка припадност, сексуална ориентација и родов идентитет;

12. Ги поздравува чекорите што ги презема владата за подобрување на оперативната околина за независните надзорни институции, медиумите и невладините организации, како и подобрениот дијалог помеѓу владата и невладините организации; ја забележува, сепак, загриженоста во врска со недостатокот на видливи промени во слободата на медиумите, притисокот врз новинарите и самоцензурата; жали што и покрај малото подобрување во споредба со претходната година, земјата останува во категоријата на "делумно слободни" држави во последниот индекс „Слобода во светот"; ја нагласува важноста на структурирано вклучување на НВО преку поредовни, сеопфатни, недискриминаторски и предвидливи консултативни процеси;
13. Жали за одлуката на опозицијата да го стопира своето учество во процесот Жан Моне, што првично беше закажан кон крајот на февруари 2019 година и ја забележува нејзината обновена заложба за одржување на вториот круг од дијалогот Жан Моне; повикува на зајакнување на културата на компромис и конструктивен политички дијалог, особено меѓу пратениците и на воздржување од создавање каква било опструкција што би го попречила неговото ефективно функционирање; ја нагласува важноста да се осигури дека Собранието може во целост да ги искористи своите надзорни и законодавни функции; ја нагласува потребата за соработка меѓу Владата и опозицијата и ги потсетува двете страни на нивната одговорност да работат заедно за сите прашања во врска со евроатлантската иднина на земјата;
14. Ја повторува осудата на насилниот инцидент од 27 април 2017 година во Собранието и го забележува процесот на помирување кој започна во Собранието; уште еднаш нагласува дека воспоставувањето одговорност за оние што ги извршиле и ги оркестрирале овие акти на насилство треба да продолжат да се воспоставуваат во согласност со закон, на транспарентен и независен начин;
15. Ја нагласува потребата да се осигури дека претседателските избори се одржуваат на фер и транспарентен начин, во демократска атмосфера заснована на национално помирување, конструктивен дијалог и учество; ја нагласува потребата од навремени измени на Изборниот законик со сеопфатно решавање на преостанатите препораки на ОБСЕ/ОДИХР, Венецијанската комисија и ГРЕКО; го поздравува влегувањето во парламентарна процедура на Изборниот законик и донесувањето на законските измени за финансирање на кампањите и за политичките партии;

16. Продолжува да ја нагласува важноста од спроведувањето на Охридскиот рамковен договор (ОРД); ја забележува посветеноста на владата да изгради поголема доверба меѓу сите заедници; верува дека сите национални малцинства треба да ги имаат истите социјални, политички и економски права во земјата; забележува дека Законот за употреба на јазиците стапил во сила и бил испратен до Венецијанската комисија за нејзино мислење;
17. Потсетува дека земјата го заврши својот последен попис на населението во 2002 година; ја нагласува важноста од попис, за да се добие соодветна и реална демографска статистика во согласност со европските стандарди и ја нагласува важноста на широк политички консензус во овој поглед; ја поздравува намерата на владата да изврши пилот-попис во 2019 и попис во 2020 година;
18. Го поздравува потпишувањето на Протоколот за пристапување во НАТО и неговата брза ратификација од најблиските соседи на Северна Македонија; нагласува дека ова е позитивен знак за значително подобрена клима во добрососедските односи и регионалната соработка; верува дека пристапувањето на Северна Македонија во НАТО значително ќе придонесе за мирот и стабилноста на целиот регион;
19. Ѝ честита на Владата на Северна Македонија за успешното унапредување на добрососедските односи и регионалната соработка, решавање на билатералните прашања со соседите, на овој начин значително придонесувајќи за помирувањето во целиот Западен Балкан и повикува на продолжување на овие политики, кои претставуваат важен дел од процесот на пристапување во ЕУ.

